
MudgalaUpanishad

ముద్గలోపనిషత్

శ్రీమత్పురుషసూక్తార్థం   పూర్ణానన్దకలేవరమ్   ।
పురుషోత్తమవిఖ్యాతం పూర్ణం  బ్రహ్మ  భవామ్యహమ్ ॥
ఓం వాఙ్ మే మనసి ప్రతిష్ఠితా 
మనో మే వాచి ప్రతిష్ఠితమావిరావీర్మ   ఏధి ॥
వేదస్య మ ఆణీస్థః  । శ్రుతం  మే మా ప్రహాసీరనేనాధీతే -
నాహోరాత్రాన్సన్దధామ్యృతం   వదిష్యామి సత్యం వదిష్యామి ॥
తన్మామవతు తద్వక్తారమవతు అవతు మామవతు వక్తారమవతు వక్తారమ్ ॥
ఓం పురుషసూక్తార్థనిర్ణయం   వ్యాఖ్యాస్యామః
పురుషసంహితాయాం పురుషసూక్తార్థః  సంగ్రహేణ  ప్రోచ్యతే  ।
సహస్రశీర్షేత్యత్ర   సశబ్దోఽనన్తవాచకః  ।
అనన్తయోజనం ప్రాహ  దశాఙ్గులవచస్తథా  ॥ ౧॥
తస్య ప్రథమయా  విష్ణోర్దేశతో   వ్యాప్తిరీరితా ।
ద్వితీయయాచాస్య విష్ణోః  కాలతో వ్యాప్తిరుచ్యతే ॥౨॥
విష్ణోర్మోక్షప్రదత్వం   చ కథితం తు తృతీయయా ।
ఏతావానితి మన్త్రేణ  వైభవం  కథితం హరేః ॥ ౩॥
ఏతేనైవ  చ మన్త్రేణ  చతుర్వ్యూహో విభాషితః ।
త్రిపాదిత్యనయా  ప్రోక్తమనిరుద్ధస్య    వైభవమ్  ॥ ౪॥
తస్మాద్విరాడిత్యనయా పాదనారాయణాద్ధరేః  ।
ప్రకృతేః  పురుషస్యాపి సముత్పత్తిః ప్రదర్శితా  ॥ ౫॥
యత్పురుషేణేత్యనయా సృష్టియజ్ఞః   సమీరితః ।
సప్తాస్యాసన్పరిధయః సమిధశ్చ సమీరితాః ॥౬॥
తం యజ్ఞమితి  మన్త్రేణ  సృష్టియజ్ఞః   సమీరితః ।
అనేనైవ  చ మన్త్రేణ  మోక్షశ్చ సముదీరితః ॥ ౭॥

ముద్గలోపనిషత్

తస్మాదితి చ మన్త్రేణ  జగత్సృష్టిః  సమీరితా ।
వేదాహమితి మన్త్రాభ్యాం  వైభవం  కథితం హరేః ॥౮॥
యజ్ఞేనేత్యుపసంహారః  సృష్టేర్మోక్షస్య  చేరితః ।
య ఏవమేతజ్జానాతి  స హి ముక్తో భవేదితి ॥౯॥ ౧॥
అథ తథా ముద్గలోపనిషది  పురుషసూక్తస్య వైభవం
విస్తరేణ ప్రతిపాదితమ్  ।వాసుదేవ ఇన్ద్రాయ  భగవజ్జ్ఞానముపదిశ్య
పునరపి సూక్ష్మశ్రవణాయ  ప్రణతాయేన్ద్రాయ   పరమరహస్యభూతం
పురుషసూక్తాభ్యాం ఖణ్డద్వయాభ్యాముపాదిశత్  ।
ద్వౌ ఖణ్డావుచ్యేతే  ।యోఽయముక్తః స పురుషో
నామరూపజ్ఞానాగోచరం  సంసారిణామతిదుర్జ్ఞేయం
విషయం విహాయ క్లేశాదిభిః  సంక్లిష్టదేవాదిజిహీర్షయా  
సహస్రకలావయవకల్యాణం  దృష్టమాత్రేణ   మోక్షదం
వేషమాదదే । తేన వేషేణ భూమ్యాదిలోకం వ్యాప్యానన్త-
యోజనమత్యతిష్ఠత్  । పురుషో నారాయణోభూతం భవ్యం
భవిష్యచ్చాసీత్ । స చ సర్వస్మాన్మహిమ్నో జ్యాయాన్ ।
తస్మాన్న కోఽపి జ్యాయాన్ ।మహాపురుష ఆత్మానం
చతుర్ధా కృత్వా త్రిపాదేన  పరమే వ్యోమ్ని చాసీత్ । ఇతరేణ
చతుర్థేనానిరుద్ధనారాయణేన   విశ్వాన్యాసన్ । స చ
పాదనారాయణో జగత్స్రష్టుం  ప్రకృతిమజనయత్  । స
సమృద్ధకాయః  సన్సృష్టికర్మ  న జజ్ఞివాన్  ।
సోఽనిరుద్ధనారాయణస్తస్మై   సృష్టిముపాదిశత్  ।
బ్రహ్మంస్తవేన్ద్రియాణి  యాజకాని ధ్యాత్వా కోశభూతం
దృఢం గ్రన్థికలేవరం   హవిర్ధ్యాత్వా  మాం హవిర్భుజం
ధ్యాత్వా వసన్తకాలమాజ్యం ధ్యాత్వా గ్రీష్మమిధ్మం
ధ్యాత్వా శరదృతుం రసం ధ్యాత్వైవమగ్నౌ  హుత్వాఙ్గ -
స్పర్శాత్కలేవరో వజ్రం  హీష్యతే । తతః స్వకార్యాన్సర్వ-
ప్రాణిజీవాన్సృష్ట్వా   పశ్వాద్యాః ప్రాదుర్భవిష్యన్తి  ।
తతః స్థావరజఙ్గమాత్మకం   జగద్భవిష్యతి । ఏతేన
జీవాత్మనోర్యోగేన మోక్షప్రకారశ్చ  కథిత ఇత్యనుసన్ధేయమ్  ।

య ఇమం సృష్టియజ్ఞం   జానాతి మోక్షప్రకారం  చ
సర్వమాయురేతి ॥౨॥
ఏకో దేవో బహుధా నివిష్ట అజాయమానో బహుధా విజాయతే ।
తమేతమగ్నిరిత్యధ్వర్యవ ఉపాసతే ।యజురిత్యేష హీదం
సర్వం యునక్తి ।సామేతి ఛన్దోగాః  । ఏతస్మిన్హీదం  సర్వం
ప్రతిష్ఠితమ్   । విషమితి సర్పాః । సర్ప ఇతి సర్పవిదః ।
ఊర్గితి  దేవాః । రయిరితి మనుష్యాః ।మాయేత్యసురాః ।
స్వధేతి పితరః । దేవజన ఇతి దేవజనవిదః ।రూపమితి గన్ధర్వాః  ।
గన్ధర్వ  ఇతి అప్సరసః । తం యథాయథోపాసతే తథైవ  భవతి ।
తస్మాద్బ్రాహ్మణః పురుషరూపం పరంబ్రహ్మైవాహమితి 
భావయేత్ । తద్రూపో  భవతి ।య ఏవం వేద ॥ ౩॥
తద్బ్రహ్మ తాపత్రయాతీతం  షట్కోశవినిర్ముక్తం షడూర్మివర్జితం
పఞ్చకోశాతీతం షడ్భావవికారశూన్యమేవమాది-
సర్వవిలక్షణం భవతి ।తాపత్రయం  త్వాధ్యాత్మికాధిభౌతి-
కాధిదైవికం  కర్తృకర్మకార్యజ్ఞాతృజ్ఞానజ్ఞేయ   -

భోక్తృభోగభోగ్యమితి త్రివిధమ్  । త్వఙ్మాంసశోణితాస్థి -
స్నాయుమజ్జాః  షట్కోశాః । కామక్రోధలోభమోహమద -
మాత్సర్యమిత్యరిషడ్వర్గః  । అన్నమయప్రాణమయమనోమయ -

విజ్ఞానమయానన్దమయా   ఇతి పఞ్చకోశాః ।
ప్రియాత్మజననవర్ధనపరిణామక్షయనాశాః   షడ్భావాః ।
అశనాయాపిపాసాశోకమోహజరామరణానీతి షడూర్మయః ।
కులగోత్రజాతివర్ణాశ్రమరూపాణి    షడ్ భ్రమాః  ।
ఏతద్యోగేన పరమపురుషో జీవో భవతి నాన్యః ।
య ఏతదుపనిషదం నిత్యమధీతే సోఽగ్నిపూతో భవతి । స వాయుపూతో
భవతి । స ఆదిత్యపూతో భవతి । అరోగీ భవతి । శ్రీమాంశ్చ  భవతి ।
పుత్రపౌత్రాదిభిః   సమృద్ధో భవతి । విద్వాంశ్చ భవతి ।
మహాపాతకాత్పూతో భవతి ।సురాపానాత్పూతో భవతి ।
అగమ్యాగమనాత్పూతో భవతి ।మాతృగమనాత్పూతో భవతి ।
దుహితృస్నుషాభిగమనాత్పూతో భవతి । స్వర్ణస్తేయాత్పూతో   భవతి ।
వేదిజన్మహానాత్పూతో భవతి ।గురోరశుశ్రూషణాత్పూతో  భవతి ।
అయాజ్యయాజనాత్పూతో భవతి । అభక్ష్యభక్షణాత్పూతో భవతి ।

ఉగ్రప్రతిగ్రహాత్పూతో    భవతి । పరదారగమనాత్పూతో భవతి ।
కామక్రోధలోభమోహేర్ష్యాదిభిరబాధితో   భవతి । సర్వేభ్యః
పాపేభ్యో ముక్తో భవతి । ఇహ జన్మని పురుషో భవతి తస్మాదేత-
త్పురుషసూక్తార్థమతిరహస్యం  రాజగుహ్యం దేవగుహ్యం గుహ్యాదపి
గుహ్యతరం నాదీక్షితాయోపదిశేత్ ।
నానూచానాయ ।నాయజ్ఞశీలాయ  ।నావైష్ణవాయ   ।
నాయోగినే । న బహుభాషిణే ।నాప్రియవాదినే  ।
నాసంవత్సరవేదినే ।నాతుష్టాయ  ।నానధీతవేదాయోపదిశేత్ ।
గురురప్యేవంవిచ్ఛుచౌ దేశే పుణ్యనక్షత్రే
ప్రాణానాయమ్య  పురుషం ధ్యాయన్నుపసన్నాయ
శిష్యాయ దక్షిణకర్ణే పురుషసూక్తార్థముపదిశేద్విద్వాన్  ।
న బహుశో వదేత్ ।యాతయామో భవతి । అసకృత్కర్ణముపదిశేత్  ।
ఏతత్కుర్వాణోఽధ్యేతాధ్యాపకశ్చ ఇహ జన్మని పురుషో
భవతీత్యుపనిషత్ ॥
ఓం వాఙ్మే మనసి ప్రతిష్ఠితా   మనో మే వాచి ప్రతిష్ఠిత  -
మావిరావీర్మ ఏధి ॥ వేదస్య మ ఆణీస్థః  శ్రుతం  మే మా
ప్రహాసీరనేనాధీతేనాహోరాత్రాన్సన్దధామ్యృతం    వదిష్యామి
సత్యం వదిష్యామి ॥ తన్మామవతు తద్వక్తారమవతు అవతు
మామవతు వక్తారమవతు వక్తారమ్ ॥
ఓం శాన్తిః శాన్తిః శాన్తిః ॥
ఇతి ముద్గలోపనిషత్సమాప్తా  ॥
Encoded by Sunder Hattangadi

